
Prefaci
Veici just doui secoulou que naisset a NISSA, en lou 1785, Jousé-Rousalindou Rancher.

Est'an dou 1985 es dounca un empourtant aniversari, perqué Rancher, sensa minga dubi, esta
lou pu gran dai escrivannissart en la lenga dou pais.

Evenimen empourtant finda quoura si sau que Rancher, embé la natura dei siéu obra, fouguet
lou precursour de la Renaissenga felibrenca.

Vida de Rancher

La familha de Rancher era de Prouvenga. Lou paire dou poueta venguet s'estabili a Nissa per
li pratica lou siéu art de cirourgian. Lou siéu enfant, Jousé-Rousalindou, naisset a Nissa lou 19
de Julhet dou 1785, sus la plaga Vielha, qu'en aquestou tems li dihion Placa dei Boulet . S'en
anet faire d'estudi a Marsilha, passet quauque tems en Italia, per isemple a Arezzo, doun
fouguet recauput entre li soci de 1'Academia de Petrarca, per avé fach de vers fouorca estimat.
En lou 1814, es mai a Nissa. La vila es revenguda souta l'autourita dei rei de Pimount.
Rancher es aloura un moudest emplegat d'oufissi. Quoura a de tems, escriéu, en francés, pi en

nissart, quasi jamai en italian. S'interessa a la lenga dou pais, et cerca prouverbi, precet,
loucacioun. Es aquel interes que lou pouortera a escriéure de faula.

Rancher faguet pareisse d'obra que 1li an vaugut de tracasseria, de malissia, € meme d'estre
emprisounat per una journada! Li siéu obra li mai empourtenta soun: doui pouema eroui-
coumic, La Nemaida, qu'es naissuda d'un fach loucal, La Mouostra Raubada, que noun
pareisset dau vivent de Rancher; pi un arecampage de 75 faula, que n'aven chausit un ters per
li presenta aqui.

Rancher mouret en lou 1843, tant discretamen qu'avia vieugut.



